
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОЙН ЦАГДАА

	Зүрхэн шовх уулсын ар өврийг битүү бүрхсэн их хөвчийн дээгүүр цэнхэр манан татжээ. Хөвчийн дунд чухам ямархан гэдгийг алсаас нүд тусгаад хэн ч эс мэднэ. Харин альхан газар нь сөөгийн салаа хөндөгдөхийг ч эс андах нэгэн хүн бий. Хамгийн наад талын нугачааны амнаас цэнхэр утаа уугьж, огторгуйд угалз татан замхарна. Тэнд очвол ширэнгийн завсар заалхайгаар бяцхан дүнзэн байшин үзэгдэнэ. Хаалга чахран нээгдэж жар эргэм насны өргөн тэлүүн цээжтэй ясархаг өндөр өвгөн гарч ирэв. Хоёр жигүүр нь хацар өөдөө шөрвийсөн соньхон сахалтай тэр өвгөн урт түрийтэй хар гутлаа өмсөж, утаа исэд идэгдсэн хурдан буу мөрөндөө углажээ. Өглөө эртийн цагаар өвгөнийг ингэж гарч ойн жимээр одох бүрийд, бахим модоор эв дүй муутай барьсан оромд нь намхан шавар пийшин, түүний хажууд хоёр нарс модон ор, толгойн авдар дээр байх хүлээн авагч, буурал эмгэн нь үдэн хоцорно. Өвгөний, зөөлөн хөрсөн дээгүүр алхан одоход гутлын аяар хонхойтол мөр гараад төдхөн хонхор дороос ус шүүрч дүүрэвч агшин шингэж алга болно. Наран мандлаа. Их хөвчийн мод түмэн зул асах мэт нэлдээ алтан шаргал өнгөөр чимэгдэв. Тэнгэрт саглагар мөчрөө өргөн ихэмсэг зогсох хушны шилмүүсийг шүргэн алхахад мөнгөн ус мэт гилтэлзэх усан бөмбөлөг шархийн асгарч, цар таваг хэлбэрийн гандмал шар малгай, бууны оосорт даруулсан мөр сэлтийг нь норгоно. Хөлийн дор нохойн хошуу ягаарах нь өнгө тааруулаад нэхсэн хивс дэлгэн тавьснаас үзэмж ер дутуугүй! Найман зовхисоос арц, даль, моносны үнэр, нарсны давирхайн нясуун үнэр ханхийнэ.

	Энэхүү үнэр танарыг холин авч ирэх салхийг сэнгэнэм иссэн айраг мэт шуналтайяа залгилна. Төөлүүр, хүр хорхой, авгалдай мэт их хөвчийн хортноор хооллож «ойн эмч» хэмээн нэрлэгдэх алаг тоншуулын тог тог тоншоон, хур шувууны гурр гурр дуун, сойрын таг таг тагшаан өвгөний сонор чихний хонхыг дэлсэнэ. Эд нэгэн ёсны өвгөн Сандагийн баруун гарын туслагчид билээ. Шөнө дөлийн цагаар эдний ажлыг залгаж, «Хортон мэрэгчдийг хороох ууль, бөгбаатар хоёр өдийд лав нойроо авч байгаа даа» гэж Сандаг бодов. Өвгөн, шувуудын дууг төлөв танина. Ямар ч шувуухайн өөдөөс хариу шугширч чадна. Сандаг ханцуйгаараа хөлс юугаа шудран арчаад буугаа мөрнөөсөө салгаж хөл амран суув. Өвгөний ингэж өглөөд тогтмол явах нь их хөвчийн ногоорон цэцэглэж, шинэ залуу мөчрөөс зүү мэт цуврал гарч, нүдээ нээн суниах шиг нахиа нь бултайж ирэх үеэс эхэлнэ. Нүүдлийн шувуудын уян дууллыг чагнаснаас хойш сэтгэл нь сэргэж, нүд нь сэрвэлзэн дүнзэн байшиндаа эмгэний дэргэд хань болж суухаа бүр болино. Гэнэт хуурай мөчир тас няс дуугарав. Нэгэн залуу шилмүүс хугарсан байх ахул эмгэнтэйгээ хоёул ам барин шогширдог билээ. Элдэвт хоёр хөгшний зөрөх нь шуудайнд хийсэн үхрийн эвэр мэт ч ганц үүнд л үхрийн бөөр шиг эвлэдэг билээ. «Замдаа байсан гэмгүй мөчир юунд хугална вэ» хэмээн хоёул үглэдэг юм.

	Өмнөх хушны оройгоос өвчүү цагаан хэрэм цочсон мэт дүүлж саглагар сүүлээр даллан алга болоход гур давхин гарч ирлээ. Соргог намираа үст онгон амьтны бөөр түнхэс түнхэсхийж шүр мэт тунгалаг нүдний бүлтэлзэх нь дайсан хортноос магад хөл зайлж яваагийн шинжтэй. Өвгөн зүүнд хатгуулсан мэт ухасхийн босож хуштай бие таширлан буугаа шийрлээд, зүрхнийхээ цохиог чагнах мэт амьсгал даран зогсовч агшин зуурын энэхэн үзэгдэл Сандагийн сэтгэлийг тав тохь алдуулжээ. 43 жилийн өмнө гамингийн нэг өндөр тушаалтан хүний замыг амдан тосоод модны цаана бие нуун зогсож байсан нь цахилах мэт агшнээ санагдав. Хаа ч элэг зүрхнээ хадаатай монгол нутгийн маань эх хөвч баялгийг цөлмөн баллах хөөн хар санаа агуулсан тэр дайсныг намнаж хөлгийн хурдаар зайлжээ. Хань нөхөд дээрээ очин, нэмэлт хүч аваад нутгийн ардыг түйвээж, өв зоорийг нь дээрэмдэн ой шугуйг галдаж явсан гамингийн баг цэргийг цохисон билээ... Ардын засгийн анхны галыг партизан нөхдийн хамт ингэж асаалцаж яваад цаг төрийн үймээн самуун дундуур хүнд шарх олж, дасал болсон нутагтаа иржээ.

	Амь насны аюул бүхий тэр шархнаас эмгэг, согог олныг олсон байв. Рашаан мэт ариун тунгалаг уснаас ууж, анхилуун цэнгэг салхиар амьсгаалж, эргэх дөрвөн цагийн турш хөвчит нутгаараа аялан тэнэх болсноор эмгэг согог нь манан мэт арилан оджээ. Нүсэр их хөвчийг «эмийн далай» хэмээж эртний нэгэн хөлгөн сударт нэрлэн өгүүлсний үнэнийг Сандаг биширнэ. «Одоогийн идэр залуу та нарын эдэлж буй аз жаргалыг олж ирсэн юм» гээд дархан сууж болох авч хот орныг түлээ түлшний нөөцөөр хангах эрээд олдошгүй эрдэнэ мэт чухаг ховор амьтныг хууль бус намнахыг илчлэн барьж, их хөвчийг эндэл сүйтгэлгүй ариун тунгалаг байлгах эрхэм хүндэт үүргийг улс найдан хүлээлгэхэд Сандаг дуртайяа хүлээн авчээ. Өвгөн Сандагийн буу шийрлэж отсон жимээр юу ч гарч ирсэнгүй. Харин чонын улих нь улам улам холдон сонсогдсоор байв. «Золиг чинь сэжиг авчээ» гэж үглэсээр эргэлээ. Ширэнгийн завсраар нарны гэрэл нэвтэрч зурвас туяа татжээ. Туяа татсан чигт дэгжин цэнхэр тэнгэр харагдаж саглагар моддын түмэн навчис хөхдөлт салаа, түүний дээр хээлсэн мэт соньхон харагдана. Өвгөний хөлийн дор үргэлжлэх явган ишт ногоон навчнаас аньсан холбоо, хэлхээтэй улаахан шүр шиг бултайх ажээ. Сандагийн ингэж явахуйд нэг л зүйл дутуу юм шиг санагдаад байв. «Аа тийм! тийм! Манай ойд есөн сарын дундуур бугын дуудлага эхлэх шүү дээ!» хэмээн нэхэн бодсоор ширэнгийн гүнээс ойн чөлөөнд гарч ирлээ. Тэр бээр салаахан эвэр нь сэрвийсэн сайхан хангайн хангал хүрэн буга ой даяар цуурай татан сэтгэл уяраам урамдаж байдаг нь үзэгдэх шиг болов. Унаган нутгийн байгаль хөвчөө сэтгэлийн гүнээ бат хадгалсан энэ өвгөний дөрвөн зүг найман зовхист нарс, хус, хуш, бат цагаан, гандигаар, мойл, үхрийн нүд, үрлийн мод сөөг ёслолын гоёл чимэглэлээ зүүж эгнэсэн мэт сүртэйеэ харагдана. Энэ бүхний дээгүүр Сандагийн харцаа тусгахад эмгэний нь суугаа бяцхан дүнзэн байшин байх тэртээ доорх нугачааны амнаас утаа суунаглаж байна.

	 

	1963


БИЧЭЭСНИЙ ДУУЛЬ

	 

	Хаданд сийлсэн бичиг

	Нүдтэй хүнд гэрч.

	(Цэцэн үг)

	 

	Хангай ханы зүрхэн шовх уулсын нэгний оргил царман дээр миний бие гарлаа. Чухам л орчлонгийн зулай дээр олоод зогссон мэт, дээд тэнгэр өөд хэрвээ гар сунгавал од мичдийг тэмтэрч болмоор санагдана. Хараан доор холын уулс цэнхэртэн сүүмэлзэж, оргил тагаар хүдэн манан бүрэлзэх нь орой шил нь цантсан орсон буур шавж зогсоод цагаан хөөс цахруулан байх шиг бодогдоно. Хөлийн доор сүмбэрлэх ноёлог байцууд бүхнээр бэдэрч хэрвээ үзвэл тоо томшгүй зураас бичээсийг хад чулуун дээрээс нь олж үзэж болдог сон билээ. Миний гараад байгаа оргил царман дээр ч хад чулуу гэдэг тоймгүй, тэр бүхний нэлээдийн элгэн дээр, зураас бичээс сийлээстэй. Түүний нэгэн болох ханан хар хадан миний өмнө хөндөлсөнө. Түүн дээр хүлэг сайн морь, чин сэтгэлийн бадгууд, удам хойчдоо хандаж хэлсэн гэрээслэл тэргүүтэн байх ажээ. Үг, үсэг, цэг, цэглэл, зураас, хэрээс бүхэн нь хүн зоны харц, их хэрэг явдлын өгүүлэмж мэт санагдана.

	Дөрвөн зүг найман зовхист хараа сунгав чиг түүнийг зуран бичиж санаа бодлоо үлдээгээчин үзэгдсэнгүй, үзэгдэхийн ч учир үгүй билээ. Тэр хүн, хутга мэсний торгон үзүүрт сүлбүүлж, төрийн төмөр хуурайд тас хуурайдуулж, эсвэл хадан халилаас хальж энэхэн өндрийн онгон тагилын булшин доор мөнх нойрсон байж ч юуны магад.

	Гэвч ханан хадны цаанаас зураас хирээс цэг цэглэсэн харц, бүхнийг өгүүлэн байх шиг надад санагдана. Зориг зүрх, хүсэл санаа гэгч удаан хугацаанаа хадгалагдаж уламжлах нь амаргүй. Гэлээ ч гэсэн хойчийн өдөр чандмалан үлдээх арга басхүү байжээ. Тиймээс ч ханан хаднаа сийлэгдсэн үг, он цагийг даван давсаар надтай золгоо юу даа. Хэрэг зориг юутай, хэний хүү хэн гэгч вэ гэдгээ надад ярьсаар байна. Энэ зураас хирээс цэг цэглэлийн цаана энгийн нэгэн Монгол эр амилах мэт санагдана. Тэр эр, буман олныхоо адил амьдралын түмэн бэрхийг үүрч явж, тэгэхдээ амьдрал гэгчийг уужим сэтгэлээр ухаарч, ухаан санаа зүйргүй өргөжин тэлсэн ажээ. Тэр эр, алх цүүц нийлүүлэн мөчийн дотор шидтэн мэт сийлээгүй биз. Үзүүр хурц чулуун-бийрээ тольт зүрхний цусан-бэхнээ дүрэн дүрэн, хэчнээн сар, өдөр, цаг бичсэнийг мэдэхүйеэ бэрх. Ханан хадны өмнөх дэвсэг элэгдэж нэгэн хүний суудлын аяар хотойсон нь магадтай. Хажууд нь амгай тэнхлэг шажигнуулан хүлэг морь нь хэчнээн хоног эзнээ хүлээн зогсоо бол. Тэр эр мориндоо амь шигээ, алаг нүдний цөцгий шигээ хайртай байсан байх. Тиймээс тэр хүлэг - энэ хаднаа сийлэгдсэн морин мөнөөс гарцаагүй.

	Ханан хадны бичээсийг цөмийг нуршиж эс өгүүлэн хоёрхон мөрийг толилон сийрүүлбээс ийм л буюу

	 

	(Хагад дэгэдүс-үн тэригүн

	Хагараху даган шагазан

	хөгөргэн-эцэ хилбар болоюу

	Ядагу доорадос-ун тэригүн

	Илаху даган ган

	тэмүр-эцэ бату болоюу)

	 

	Ханан хадан дээрх бичээсийг сийлээчин нь дайсан хортны нүдний гэм, зүрхний түгшээ болсон эр байсан байхаас зайлшгүй

	«Үнэний төлөө тэмцэгчид Үхэл байдаггүй болохоор Ач гуч бидэндээ Амьдаас амьд даа Ах минь, та минь!» гэж би эрхгүй шивгэнэв. 

	Үүнийг бичигч эрийн санаа, тэр л цагийн зөн олны бодол байсан байх гэж санана. Тэд чинь өдгөө өндрийн шатанд гишгэсэн бидний зам туршийн нэгэн гишгэц мөн билээ л. Тэдэнгүйгээр бидэн өдий өндөрт мацан гарч яахин чадна. Уншаад ч, ухаад ч тэр, шавхагдан дуусашгүй, удам хойч маань залган шинжих, эргэх түүхийн нэгэн чулуун дардас болох ханан хадны өмнө тэрхүү эрийн хүслэнг биелүүлсэн хувьсгалт үеийн хувьтай хүү би оргил царман дээр зогсож байгаа бус уу. Амьсгалахад минь агаар, алхлахад минь хөл, аялгуулахад минь үг чөлөөтэй байна. Юутай бахархалтай билээ.

	 

	1965


ЦЭРЭГ ЭРИЙН ДУУЛЬ

	Говь-Алтай аймгийн Хасагжаргалант сумын харьяат ... дугаар ангийн байлдагч агсан Магсарын Жанчивын гэгээн дурсгалд

	Тэнгэрт нүүгэлтэх үүлс, Жанчхүүгийн даваа хавь газрыг шүргэх алдам нүүдэллэдэг болоод ч тэр үү дээ. Наймдугаар сарын сүүлчээр алсын тэр газарт шавар шалбааг эх эцэсгүй үргэлжилж байлаа. Тэр хүү шавар дээгүүр хос гутлын улны хэв шив шинэхэн үлджээ. Мөрийг ажиглавал эхлээд зогсжээ. Тэгээд ойр ойрхон гишгэснээ ягуухандаа хол хол алхжээ. Гутлын ул газраас хөндийрөхөд зуунги шавар зууралдаж байснаа газарт дахин хүнд хөл гишгэхэд шавар тал бүрд цацагджээ. Шаварт үлдсэн хэвийг нягталбал бахиал гутлын өлмийд зан сэлт тавиагүй, өсгий нь тэрэгний дугуйн резин зантай ажээ. Резин нь элэгдсэний улмаас ил гарсан утасны ширхэг шаварт тов тод үлджээ. Тэр гутал зуны дэлгэр цагт шүүдэр бороон дундуур туучдаг хэр нь хөхөө өвлийн хүйтэнд бас л хөр цасан дээгүүр гатачдаг сан билээ. Тэр ч байтугай эмнэлгийн сувилагч бүсгүйн торгон савхин гуталтай өлмий нийлэн товшиж, үе тэнгийн эрсийн бахиалд дотуур дэгээ ороож, дарга даамлын өмнө өсгий хавсарч байдаг сан билээ. Өмссөн гутал шигээ энгийн, хээ шаагүй нэгэн цэрэг эр, ар талтай холбоо барих утсан харилцааны бүрэн бүтэн байдлыг сахин хамгаалсаар ийн урагшилж яваа ажээ. Утсан харилцаа - цэрэг эрсийг ар талтай холбосон амин судас билээ. Тэрхүү судсыг эрүүл саруул байлгах эрхэм үүрэг энэ өдрийн хувьд ганц л тэр цэрэг эрд ноогджээ. Тэр цэрэг «эцсийн амьсгал, сүүлчийн дуслаа хүртэл...» гэж манжлагат улаан тугийн өмнө бахиалын өсгий тов хийтэл хавсран ёсолж, тангараг өргөсөн юм сан. Тэндээс гарч их цэргийн жагсаалд ирэхэд:

	 

	Үүл нүүж цахилгаан бадарсан тал

	Үер бууж сүрийг үзүүлсэн газар

	Хэзээнээс алдартай дархан хилийн овоо

	Хэн ч халдашгүй монголын нутаг...

	 

	гэж маршийн зоригжуулах аялгуу цэрэг эрсийн зүрх судсанд хүртэл нэвчин хангинаж байсан сан. Тэгэхэд «дархан хилийг харь дайсны хөлд гишгүүлэх үгүй эзэд нь бид юм. Тиймээс би тангараг өргөлөө шүү дээ» гэж цэрэг эр зоригжин зогссон сон.

	Гэтэл одоо холбоо тасарч амин судас цохилохоо болив. Цэрэг эрийн тольт зүрх лугшихаа зогсох мэт болов. Борооны дусал, суман мөндөр хоёр амьсгал авах чөлөө өгөлгүй шаагин асгарч гарлаа. Дайснаа дарж дархан цолоо олоод насан буурал ижийтэйгээ, нууцгайхан амрагтайгаа баярт учралаар золгон баярлалаа гэж бахиалын эзэн, хэчнээн шөнө зүүдэллээ дээ. Эр цэргийн араас хэдэн зуун мянган хос нүд өдөржин шөнөжин, өглөөжин оройжин ширтэлхийлэн байгаа даа.

	Юун их аюул тулгарах нь энэ билээ. Цэрэгт мордоно гэж ахан дүү, танил талын хаалга татаж сархдын дээж амсан хөөр баяр болж байхдаа ийм явдалтай учирна гэж санасан бил үү. Сумын төвөөс мордож туг далбаа намируулан, хань нөхдийн хамт алсын замд тоос татуулан явахдаа цэрэг эр ингэнэ гэж бодсон бил үү. Япон цэргийн гутлын шир шир алхаан халх нутгийн шороон дээгүүр сонстож, сэлэм нь сэрэлзэх шиг болж дотор нь зарсхийв. Уснаа угаагдсан бахиалынхаа улыг гялалзуулсаар цэрэг эр урагш мөлхөн усан дунд уусах мэт далд оров. Залуу дайчны голт зүрх, амин судсыг хаана байна гэх шиг арван талд нь галт сум шив шивхийн унасаар байлаа. Цэрэг эр усан дунд улаан нүүрээрээ харуулдав. Азай буурал ижийн зөөлөн гар, амраг бүсгүйн халуун уруул хүрдэг байсан хацрыг шавар шороотой цэв хүйтэн ус алгадав. Тас буудуулсан зүүн гараас нь цус урсав. Харь самуурайн шунасан халх нутгийн ариухан агаар ариг уснаас ийм саруул цогцос цусан бүрэлддэг билээ. Цэрэг эрийн эс эд бүхэн эх нутгийн ус шороо агаар амьсгал юм чинь дээ аргагүй ээ! Буудуулсан гар бүргэдийн зоригтон эрийн нэгэн хүчит жигүүр байсан юмсан. Жигүүр нь хугарвал, бүргэд шувуу агаар тэнгэртээ элэн халин нисэж яахан чадах билээ. Гэвч цэрэг эр... Эрүүл ганц гараараа тэмтчин байж, усны гүн дэх шавар чулуун дотроос утасны тасархай үзүүрийг олов. Ганц гартай хүн хоёрыг холбож, холыг ойртуулж яахан чадах билээ. Утасны өрөөсөн үзүүрийг шүдээрээ зуув. Дахин тэмтчин мөлхөн байж нэгэн тасархай үзүүрийг оллоо. Цэрэг эр эрүүл ганц гараараа утасны хоёр үзүүрийг амандаа нийлүүлэн зууж биеэрээ холбоо дамжуулав. Зуун уул мянган голын тэртээ тал нутагт насан буурал эх нь цай сүүнийхээ дээжийг үүрийн хяраанаар өргөсөөр байгаа, гэрт нь гахай ширэн гөлөм, жийжүү мөнгөн дөрөө, найман ганзага, баавар даруулга бүхий улаан эмээл тохох эзнээ хүлээж, баян сүргийн дунд хур дэлтэй онгон хүлэг унах эзнээ дуудан хүлээж үүрсэн зогсож байгаа нь цэрэг эрийн нүднээ үзэгдэж, чихнээ сонстох шиг болов. Ар тал штабтай залгасан утсан холбоогоор сөрөг давшилтын тушаал дамжиж амжлаа. Нэгэн тогооноос шөл талхаа хувааж иддэг, үүр шөнийн заагаар мөр зэрэгцэн жагсдаг хань нөхөд нь давшин айсуй нь цэрэг эрийн нүднээ тусах шиг болов. Чингэтэл уснаа шив шивхийн унасаар байсан галт сум ахин оноход цэрэг эр шургачин унаж бахиал гутлын ул уснаас харагдахаа болих нь тэр ээ. Түүний цэцгий алаг нүд дахин нээгдэж бахиал гутлын зан уснаас цухуйсангүй. Энэ үес хүйтэн бороо хувин хувингаар цутгаж байгаа юм шиг асгарч цэрэг эрийн бахиал гутлын цусан ягаан толбыг угаасаар л байжээ...

	 

	1966


ГАЦУУР

	Саяхан эрэл хайгуулын ажлаар миний явсан Жаргалант голын савд тэнгэрийн үүлс тэр л аяараа ганц мөчийн дотор газар буучихаа юм уу даа гэмээр өвдөгцөө цас унасан байж билээ. Моддын мөчир гишүү, нэвсийх цасыг дааж ядах мэт бөхийж шугуйн дунд гөрөөсний хамар хатгах өвс ил үзэгдэхгүй шахам байлаа. Тэнгэр цэв цэлмэг хэр нь ой шугуйн дунд салхи салхилахын үес үргэлж л цас хялмаалах мэт байдаг билээ.

	Тэгээд ч салхины үлээх нь үе үехэн ширүүсэхэд мөчир салааны цас хийсэн бударч нүүр нүдгүй бургин, цасан дээр хөрвөж хөрвөчихсөн мэт малгай хувцас тэргүүтэн агшин зуур цав цагаан болно. Миний биеийг хүрээлэн бүхий ахуй байгаль - Жаргалант голын сав тэр л аяараа «өвөл», «өвөл» гэж давтан хэлээд байх шиг санагдан, мөчир шилмүүс тэс хөлдөм жаварт бие жихүүцэж билээ. Ингэж явтал шугуйн дунд мөнх ногоон гацуур цухуйж байв.

	Мэдэхүл, үндэс нь хөрсний гүнд салаалан бат суурилжээ. Түмэн салаа мөчрөө ивээлт наран өөд өргөжээ. Олон оны турш дээгүүр нь од харваж марал гудайж, дэргэдүүр нь гол урсаж голгүй болтлоо хөлдөж байсан авч эл гацуур цэх шулуухан янзаараа. Салхины үлээлтэд шүргэлж, цан хүүрэг цасан навчсаа шилгээн сэгсрэхдээ «урин», «урин» гэж шивгэнэх мэт санагдана.

	Сэтгэлд дав даруйхнаа дулаан болж, урин цаг өвч ногоон шугуй сэтгэлийг эзэмдэв. Догшин өвөл, гацуурын гол үндсэнд нь нэвтэрч эс чаджээ. Өвлийн амьсгал болсон жавар цас хоёр гацуурын өнгө зүсийг атугай ч хувилгаж эс дийлжээ.

	Ийнхүү бэрх өвлийн хүйтэнд бие тэнүүн, жихүүн жавар дунд цэх шулуун зогссон мөнх ногоон гацуур, газар тэнгэрийн заагт өвлийн үдэл, урины угтал болон байж билээ.

	 

	1967


ХУР

	Хавь орчноо ажвал, хурын дуслууд газар дэлдэн буухад усан түсрэг түм түмээрээ үсчинэ. Хэдэн алхмын зайд харвал тасралтгүй буух дуслууд уур манан савсах мэт цайрах ажээ. Түдэлгүй хонхор хотгор усаар дүүрэн хальж, ногооны ул үндэсний завсар заалхайгаар хурын ус газрын хэвгий хэлтгийг даган горхихон мэт жирэлзэн урсаж эхлэв. Саяхан л хүлгийн туураар эл ухаагийн тоосыг будруулж явахад агаар тэнгэр, хөрс шорооноос чийг ханхалж, хараацай шувуу морины сүүл шүргэх алдам хэрэн сүлжээд байсан юм. Тэгэхэд «За даа. Ингээд ирэхлээр үүлс, хүндэрсэн биеэ дааж чаддаггүй сэн. Ядаж давхацгүй гарчхаж. Дуламсүрэн минь намайгаа ирнэ л гэж хүлээж суугаа даа. Ганцын даваагаар даваад л авбал учиртай юм сан. Амждаг болов уу?» гэж бодож явсан билээ. Удсан ч үгүй ургамал ногоо урсгалд автаж далд оров. Нэлэнхий их усанд ганц дэрсэн бут арал толбо мэт харлах авай. Салаалсан олон усны урсгал нийл нийлсээр дуу шуугиантай болж, түвшин нь илтэд нэмэгджээ.

	Замын айлд дөрөө мултлахаас өөр аргагүй боллоо. Баруун талын гэрт орсонд, «Манай энд ч гандуу байсан юм. Сүүлийн хэд хоног хуршиж ган тайлж байна шүү. Нарийн хурын шимээр навч ногоо дэлгэрч, газрын өнгө сүрхий сэргэж байгааг харж байна уу? Хүү минь! Энэ ч бидэндээ тос л гэсэн үг» гэж гэрийн эзэгтэй Долгор, хурын дуслыг алгандаа тосож балгах нь холгүй байлаа.

	Тэгснээ Долгор авгай «Айлд маань алс холоос айлчин гийчин ирээд. Үүн сацуу үнээ малын нуруу тэнийж, сүү шим орж идээ цагаа элбэг дэлбэг болж байна» гэж хуучилсаар байв.

	Тэднийхээс гарч айлыг нь үүдийг татвал нойтон аргал тулгандаа зэргэлж өрхөө тэгшилснээс гэрээр нэг май болж унь, хана, тоононоос хүртэл утаа суунаглаад байгаа мэт санагдана. Гэрийн хойморт тохом чинээ хивсэн дээр нийлэг цагаан алчууртай үйтэн хуар дээлтэй авгай хөл жийн сууж, амандаа элдвийг үглэх ажээ. Сонсвол: «Цайны ганц гутал ус болгож гүйцлээ. Хад чулуу хүртэл нэвчиж байгаа байх аа. Энэ хар усыг яая даа байз, та минь. Ядаж өрх татаж болдоггүй»... гэж бухимдана... Сонин юм шүү. Түүний учир начрыг сэтгэлдээ хэдэнтээ ургуулан бодож билээ би.

	 

	1967


ХАВРЫН ЦАС

	Хэдхэн хоногийн өмнө л өвсний шаргал түрүү цасан дороос эс цухуйж, орчны газар цалин мөнгөн өнгөтэй байсан сан. Өнөө өглөө ханин сүргээ бэлчээнгээ үзвэл, халиурах өвс салхины дэвүүрт сэрвийж, хаа сайгүй хар газар бараантана. Хаврын цасан хаана орчхов оо гэж бодоод, үүл нь үгүй байдаг хөх тэнгэр өөд харвал, сэмжин үүлс хэдийнээ сэвэлзүүр салхины аясаар сэлгэнхэн нүүдэллэж эхэлжээ. «Хаврын цасан хан тэнгэрт уур болоод дэгдчихсэн юм биш байгаа» гэж бодлоо би.

	Хөлөг мориноо дөрөөлж, сул асгасан сувд танын адил тархан бэлчирлэсэн сүргээ тогтоон борви тойг хөдөлгөвөл, хөвөө хөндийгүй хөвд намаг хөлийн дор бамбалзана. «Хайлган цасан хатан газарт ус болоод шургачихсан юм биш байгаа» гэж саналаа би.

	Хонио хотлуулчхаад, хорол тоононы цамхраанаас наран мултрахын үес, уураг болсон шаргал цайндаа цагаан тос орхин оочиж суутал их салхин дэгдэж, өрх гэрийн оосор тастах шахав. Түдэлгүй гэрийн дээвэр туурга дэлдэн тогших сүрт чимээ гарав. Үүд хаалгаа нээгээд харлаа. Дээр тэнгэрээс дээж хур сүжрэнхэн бууж байна. Хаврын цасан хаа хол-огторгуйн гүнээс дусал болон асгарахыг ингэж үзнэм би. «Хонь хурга цочирдон уруудаж юуны магад» гэж сэрэмжлэн сэрэмжилсээр хотны захаар алхвал, хөрсний гүнээс үндсэн хөлөө тэнийлгэн хөх ногоо нүдээ нээж байна. Хаврын цасан хаа хол-газрын гүнээс ногоо болон соёолохыг ингэж харнам би.

	 

	1966


ХУРГА

	Хар түрүүт хурга, эхдээ гүйн очиж, дэлэнг нь нудачсанаа хажуугийн хонины цавь руу хошуу сунгав. Түүний хөхөх сорох нь шав шув, шав шув хийн, дэлэн хөх тастах шахна. Ганц үнэрлэх шиг болсноо «миний үр биш» гэдгийг мэдсэн Шар халзан цовх үсрэн зайлахад хар түрүүт, хэл амаа долоолсоор нөгөө нэг хонины тийш хүзүү сунган гүйлээ. Түүнийг эх нь сүүдэр мэт даган, хургасаж гүйсээр байв. Эхийг нь жилбэ муутай байх тэр үес хөөрхий нялх амьтныг гэж хар түрүүтэйг өрөвдөн, өл залгуулахаар сүүтэй, сүүтэй хонинд хөхүүлснээс болж «илүү харан билүү долоож» амташсан ажээ. Тэр үес, харангадаахгүй гэж мэрийж мэхийж байснаас биш хожим ийм «эрлийн замд» гарахын нь эхийг тавьж байна гэж санаанд юунаа орох билээ. Хар түрүүтэйг халтар хошуу дэвсэн, чихээ хулмайлган гүйх бараанаар, нүдэлсэн зарим хонь, хургаа дагуулан түргэхэн зайлна. Тэгж хөл зайлахыг хар түрүүт бас андахгүй ээ. Хаа хамаагүй өөр чигт явж байснаа араас нь гэнэдүүлэн дайрч, гэдэс хонхолзуур хургыг нь ч эс ажирч, хоёр балга сүү сорж амжина. Чингэхэд мөргөдөг халзан, эргэн ухасхийж эвэртээ өлгөн үүдэн хоймрын газарт түүнийг шидэж орхив. Хар түрүүт арай л «дүүрээгээ дэлбэлүүлсэнгүй», шороон дундаас амилсан мэт болон босож цааш гүйв. Нэгэн саалийн үес бууц, шороо, элс өвсний зүйлийн өнгөөр «хувилдгийн» зөвхөн нэгэн нь энэ».. өөрөө өнгө хувилаад ч зогсохгүй өрөөл бусдын зүсийг өөрчилж амжихыг яана гээ. Мөргөх гэж ухасхийхэд нь хар түрүүт, бултан зайлж, гэмгүй хоёрын духыг түсхийтэл тулгасан удаа ч бишгүй. Хар түрүүтэйн шил шиг гялтганасан нүд, цаг ямагт л хонины цавьтай чацуухан. Нүдэнд нь түмэн хөх үргэлж чинэрэн сэрийсээр... тэр бүхнийг «сувдаг сэтгэлээрээ» зогсоо зайгүй үлгэсээр... Түүний бор ходоод нэг хонь хөхөхөд цадавч, сэтгэл нь сүүн далай юүлсэн ч өл залгахын янзгүй. Хар түрүүт хэзээ хойно гэнэт мэдсэн юм шиг шилгээн шороо тоосоо хөнгөлж цааш гүйн гүйсээр нэгэн хонины цавь руу нойтон хошуу шаахад «янаг халзан» ажиг сажиггүй, уулын толгой харж хивэв. Түүний дэлэн доогуур хөхнөөс нь олон хошуу зөрөлдөнө. Хар түрүүт, ийм хонийг мэдсэн хэр тойрон өнгөрч тэвчдэггүй билээ. Аяган чинээ гэдэс заяасан нь юуны аз. Боривон чинээ гэдэстэй сэн бол түүнийгээ цатгах гэж арав хорийг нэмэн гувших байсан биз.

	Түдэлгүй хонин сүрэг таруухан бэлчээрлэж, хурга хэд хэдээр нийлэн тонгочин наадахад хар түрүүт, тэднийг дагах юун. Ямар ч сүүтэй хонины хургатай зүйрлэмгүй, гэдэс нь язрах шахан янцаглавч «сэтгэл хонхолзон», сүүний хөнөг болсон хонины бөгсийг дэрлэн гэлдэрсээр л ажээ...

	 

	1967


ХЭЛЭН УЛААН ДӨЛ

	Нийслэл хотын баруун дүүрэгт нэгэн загварын гурван давхар байшин хоёр бий нь тэрхэн хавьдаа их л содон билээ. Ургах нарны сөрөг хандсан нь эмнэлэг сувиллын газар, жаргах нарны өөд харсан нь айлын сууц гэдгийг би саяхнаас л мэдэх болов. Шар өнгийн хоёр барилгын дундах асар яндангаас хөөн хар утаа бургилан гарах навтгар байшин аавын минь ажиллаад хэдхэн сар болж буй уурын зуухны газар билээ. Тэндээс цайгаа уухаар ирж аавыг гэрийн хоймор талаа эзэгнүүт л

	— Өвөр дээр нь сууна гэж булаалдаж отгоноороо дүү минь хүч түрнэ. Аав түүнийг өхөөрдөн үнсэхэд тэндээс нэг нь уруул унжуулдаг юм.

	— Хүүгээ үлдээчхэв үү! За нааш ир!.гэж үнсэн түүний гомдлыг тасалдаг билээ. Тэгснээ өмнөх тавагтай хоолоо «хишиг» гэж түгээсээр нэг мэдэхэд өөртөө хоосон. Ингэж л бид аавыг ирүүт л зүг зүгээс нь ноолж, аманд хийхийг хагасалдаг билээ.

	Уурын зуухны газраа буцан ажиллаж байхад нь очиж үзэхүл, аавын минь хөвөнтэй цамц, царай зүс ялгарах юмгүй тас хар. Гагц нүд шүд хоёр нь л гялалзаж байдаг юм. Хөлсөө арчаад халбаган том хүрзээр нүүрс утган шидэхэд аварга зуух хэлэн улаан дөлөөрөө амдан долоож аваад хүнгэнэнэ. Тэнд аавын минь галчаар ороод сар шахаж байтал манайх гэдэг айл нүүрсээр тасарлаа.

	— Тий! Тий! гэж өгүүлэн отгон дүү минь нэхий дээл нөмөрч, галын захаас холдохыг болив. Аав минь төдий л сандарч мэгдсэн шинжгүй бидэнд хандаж:

	— Гайгүй, хөлийн дор хөглөрөх нүүрсний дунд ажил хийсний хэрэг юу сан билээ. Гал алдвал инээдэмтэй хэрэг байгаа даа гэж өгүүлэн, хэдэн шуудай сугавчилж явсан юм. Аавыг нүүрс авчрахад гэр маань дулаахан болно гэж бидний хөөр баяр болон хоцроход дүү минь:

	— Аав яаж олон шуудайг даах юм. Ах та хамт яв гэж үүд рүү намайг түлхэв. Энэ үгийг аав сонсож:.

	— Хэрэггүй! Хэрэггүй- Тэрэг чарга олдоно гэм гээд ажил албандаа яарч яваа үй олны урсгал дунд орон бөгтийсхийн алхаж одсон юм. Маргааш нь ханын элгэнд нар тусахын үес аав минь шуудайгаа шидсээр орж ирэв.

	— Ажилчин хүнийг харж үзэхгүй байна. Ийм их нүүрстэй байж ядаж ганц хоёр шуудайг өгөхөд яах вэ. Түүгээр улс хохирох нь бага хэрэг...гэж үглэн ийш тийш алхалж, аягатай цайгаа ч тухтай оочиж чадахгүй байв. Чингээд Налайхын их уурхай орж нүүрстэй золгосноор эл яриа тасарч...хожим мартагдсан билээ.

	Дуусамгүй дундаршгүй юм гэж орчлонд ер үгүй биз. Харин дууссаныг нэмж, дундарсныг дүүргэн байж гэмээ нь тэрхүү зүйлийг арвин дэлгэрт сая тоолж тооцдог бус уу.

	Дараа ээлжийн татаж залгуулахын өмнө, барж цөхөхгүй юм шиг санаж байсан далай их нүүрс барагджээ. Уурын зууханд нүүрсний цог хайлмал ган шиг улайж хэлэн улаан дөл бадрахгүй болохоор гурван давхар барилгын өрөө тасалгаа бүрий хүйтэн. Эмчлүүлж сувилуулж буй хүмүүс тав тохь алдаж, орны бүтээлэг нөмрөгөөр зузаалан бэгнэж хөнжилдөө шургав. Эмч нар ч «өвчтөн сүйд боллоо» гэж зарга мэдүүлэн дээгүүр доогуур гүйв.

	Сууцны айлын зарим, ах дүү танил талындаа очиж, зарим нь «бид ч яах вэ хүүхэд шуухад хэцүүдлээ» гэж шатрын ноёныг шалж «дандаа хийх» адил аж ахуйн нөхдийн өмнөөс салж өгдөггүй.

	— Сүйд боллоо, нүүрс маань дуусчихсан гэж хэлж азарган үстэй нэхий дээлээ өмсөж гарснаас хойш аав минь хоёр хоног гэрийн хаалга татаагүй билээ. Энэ хэд хоногт ойрын хэдэн жил үзээгүй их хүйтэн болж «хэдхэн мөч зогсоход машин тэрэгний мотор хага хөлдөх гээд байна» гэж жолооч нар шагширч байв. Цасан шуурга нүүр нүдгүй булснаас хот Налайхын замд яваа тэрэг өдрийн цагт гэрлээ асаан зөрж байсан юм. Гурав дахь өглөө Улаанбаатар Налайхын замд өдөр шөнөгүй довтолсон тэрэг түр амсхийхэд аав минь азарган үстэй дээлээ тайлж, тал талаас ноолон эрхлэх үр хүүхэд бидний дунд аягатай цайгаа тухтай оочилж суухдаа намхан цагаан байшингийн дэргэд уул нуруу шиг нүүрс буулгаж амжсанаа бодож, нүдэндээ үзэж байжээ. Аавын минь хөлс дуссан нүүрс зуухнаа шидэгдэж, улаан гал болон авалцаад, тогооноос халуун уур хоолой дамжин гүйхэд хоёр байшингийнхан хэл ам татлахаа больж нам жим болов.

	Ийм үес шөнийн ээлжтэй нэгэн үдэш аавын хоол цайг нь аваад очтол тэдний намхан байшинд хэрүүл шуугиан дэгдсэн байв. Аавыг шөнийн ээлжид суухад бид ингэж хоол цайг нь ээлж дараагаар тогтмол аваачиж өгдөг юм.

	— Чи хөлөө хүрэх газар явж сур, хэлээ хүрэх газар норгож долоо!

	— Эзэн болж суугаа хэр чи хуруу дүрж, хумс сунгах гэдэг чинь юу гэсэн үг вэ?

	— Чи нэр олох гэж гайхуулдгаа боль.

	— Чи юу л гэнэ вэ хэл! Чиний гэмийг бид булан далдалдаг нь биш! Чамайг илчлэн хэллээ гээд нэр алдар хайрлах нь ч юу юм. Эзэн болж суугаагаа чи бодоод үз л дээ гэж нэгэн нөхөртэй зөрж үнс тортогт бууралтсан өтгөн хөмсгөө тас зангидаж, зуухны амаа онож, нүүрсээ шидэж чадахгүй байв. Учрыг асуувал: 

	— Энэ нөхөр нүүрснээс шуудайлж гэртээ зөөж байхгүй юу. Бид хэчнээн шөнө нойр хоолгүй хөлсөө асгарууллаа даа. Олны хөлс дуссаныг нэгэн нь ингэж шимж болохгүй дэг ээ гэж хэлсэн юм гэж аав минь өгүүллээ. Түдэлгүй эндээс халуун саваа үүрч, аяганы хийц хийж авчирсан тороо барин гарч, гэрийн чиг явахад минь хоёр шар байшингийн өрөө тасалгаа бүхэн, зуу зуун цонх гэрэлтэй. Тэдний нэгээс уртын дууны цээлхэн аялгуу хадаж, заримаас нь нялх хүүхдийн инээдэм сонстож, нөгөөгөөс нь тагшаа хөгжмийн аялгуу чих дэлсэн, эргэж харахад аавын минь ажиллаж байгаа уурын зуухны навтгар цагааны цонхоор хэлэн улаан дөлний туяа татаж байв. Халбаган том хүрзээр аав минь нүүрс утган шидэхэд аварга зуух хэлэн улаан дөлөөрөө амдан долоож аваад хүнгэнэж байгаагаас л тэр буй заа. 

НҮДЭНД ОРСОН ТООС

	— Ээж нь ажлаа түргэн амжуулаад ирье. Цугтаа Өлзий ахынд очно шүү. Хүүхдүүд минь! гэж хэлэхэд:

	— Хүлээлгүй яах вэ гэж бид зэрэг шахам өгүүлж билээ. Өчигдөр баяр ёслолын өдөр байсан болохоор ээж минь хоёр дахь удаагаа оройн цагаар хувин шүүрээ барьж гарсан юм. Түүнээс бус нар, салхинд онгосон халаадаа өмсөөд ээж минь тахиан дуутай зэрэгцэн гардаг юм. Чингэхдээ «Хүн амьтны хөл хөгжөөн эхлэхээс өмнө дуусгачихъя. Та нар шиг цэвэрлэж сойзодно гэж баахан цагаа үрсэн тэдний хувцас хунарыг ажил төрөл, хичээл сургуульдаа очихоос урьд тоос шороогоор будаад яах вэ дээ» гэж хэлдэг юм. Чингээд ч ээж минь болжмор шувууд шулганан жиргэхээс урьтаж, хөлийн чимээгээр гудамж талбайн нам гүмийг цочоон, хог тоос шүүрдэх чимээгээр ажлын нэгэн өглөө эхэлж байгааг зарладаг юм. Баяр ёслолын үес ээжийн ажил, жирийн өдрийнхөөс их л нэмэгдэж хэд хэдэн удаа гарах нь ч бий. Гудамж талбайгаар чихрийн эрээн мяраан цаас, тамхины иш, талх тарианы боолт, элдэв тасалбар, хаанаас гарч ирэв гэмээр тарж бутарсан байдаг билээ. Энэ удаа ч, ил бүхнийг ээж минь түүж, шүүрдэж...гудамжинд ч... талбайд ч одоо тонголзож л байгаа даа. Ээжийн хог шороо шүүрдэн цэвэрлэж байгаа нь, хонин сүргийн бэлчээрт тонгог тонгог хийж буй сэвлэгт хөх тогоруутай эгч бид хоёрын таарсан учралыг заавал санагдуулдаг юм.

	 

	«Тогоруу сайхан 

	Тоодог муухай 

	Цамаа харай»

	Цамаа харай»

	 

	гээд дөхтөл алд алдын жигүүрээ дэлгэн хүзүү сунгаж гүйн «цамаа харайснаа» хөл зайлаад тогоруу бас л тонгог тонгог хийж эхлэв.

	— Юу түүгээд байгаа юм бэ? гэж асуухад

	— Энэ хээр чинь элдэв муухай хог, хорхой шавж зөндөө байдаг юм. Түүнийг түүж цэвэрлэж байгаа юм.

	— Дандаа ингэж тонголзоод нуруу нь өвддөггүй юм уу? — Өвдөлгүй яах вэ. Түүнийгээ тоолгүй цэвэрлэдгээс тогорууг мянган жилийн настай гэж ярьдаг юм. Энэ шувуу цэвэрлээгүй бол чи бид хоёрыг үүгээр явуулахыг больсон ч байж магадгүй. Чи түүнийг үргээж, цэвэрлэгээнд нь битгий садаа хийж байгаарай, мэдэв үү гэж хэлсэн сэн. Ээж минь, тэр л тогоруу шиг тонголзож тонголзож арай гэж дуусан нуруу тэнийж байгаа бол уу. Гэрээс гараад нэлээд уджээ. Бид өнгөтэй өөдтэй хувцас хунараа өмсөөд ээжийг хүлээж ширээн дээрх цагны зүүг байн байн харж хашааны хонх дуугаруут гэрийн үүдээр шагайна. Цагийн зүү найм...найм арван тав...найм хагас...ес... Өдий үес ээж минь гэртээ ирж хувцсаа солиод Өлзий ахынд оччихсон хоол унд, идээ цагаанаас янзалж гүйж байх учиртай сан. Өлзий ах, монгол нутгийн шороо далан жил хөдөлгөхдөө түмэн олондоо нэмэр болохоор юу хийснээ цэгнэж, ач гучдаа сургамжит насны баярт ойгоо тэмдэглэж байгаа билээ. Өлзий ахын таван дүүгээс эсэн мэнд байгаа нь миний ээж. Тэгэхэд төрсөн ганц дүү нь ирэхгүй байна гэдэг ахаа ч гомдоож болох, зочин гийчинд ч хачин санагдах тун эвгүйг өгүүлэх юун. Ээж минь бас л ирдэггүй.

	— Юу болоо вэ?

	— Нэг л жиг ургалаа.

	— Тосъё.

	Гэрийн дотор ийм яриан дэгдэж эгч бидэн хоёр ээжийн замыг тосов. Хүйтэн салхи өөдөөс нүүр долоон салхилж, догшин тэнгэрийн шүлс гэх ингэн туйлаадас хаялж байлаа. Өмнөх гудамжны өнцгөөр нэгэн бүртгэр хар юм сүүмсхийн гарч ирэв. Ахиулж харвал барьсан шүүрийн нь дэрс сэрийгээд ээж минь мөн.

	— Айсуй гэж эгч бид зэрэг шахам дуугарав. Ээж маань хувин шүүр хоёроо барьж бодлого болон гэлдэрч ирлээ. 

	— Яагаад оройтов оо ээж ээ? гэж асуухад

	— Зүгээр зүгээр, хүүхээд гэв.

	— Юу болоо вэ? Ээж та хэлээч дээ?

	— Өө нэг их гавьтай юм болоогүй...гээд дуугүй болов.

	Үр хүүхдэдээ хэрэгтэй хэрэггүй зүйл хэлж санаа сэтгэлийг нь зовоогоод яах вэ дээ гэж санан өнгөндөө ингэж тайван мэт байдгийг бид андахгүй. Тэр бээр ч хэдэнтээ шалгаан шавдсаны эцэст

	— Талбайн зүүн хэсгийг цэвэрлэж дуусаад үлдсэн жаахан газар луу явтал миний дэргэдүүр халимагаа ил гаргаж малгайгаа дарсан, хувцас хунар нь гял цал болсон ганган дэгжин багачуул (чиний үеийн байх гэж над руу заан) хөл солбитол мөрөөрөө шүргэж зөрсөн юм. Тэднийг байшингийн өнцгөөр тойроход төмөр хангинах чимээ гарсныг би ч сайн анзаарсангүй л дээ. Үлдсэн хэсгийг цэвэрлээд иртэл төмөр савтай хог унаж асгаран хөлийн аяар бутарч газрын нэг болчихсон байхгүй юу. Хартал түрүүчийн багачуул ха ха ха хо хо хо гэж агдганан хөхөрч хуруундаа хавчиж барьсан тамхины нь гал харанхуйд улалзсаар гудамж өгсөж байлаа. Миний өчигдөр өнөөдөржин шүүрдэж саванд хийсэн хог тэдний замд ямар дараа тээр болсон юм бол доо. Иш! Одоогийн зарим төрхгүй багачуулаа гэж...хэмээн өгүүлээд шүүрс алдан «Ээ дээ чи чиг бас яаж явдаг бол» гэсэн шиг над руу харав.

	— Түүнийгээ ахин хамж цэвэрлэсээр байтал... гээд бидэнд мэдэгдэхгүй гэсэн аятай, нүдэнд орсон тоосоо сэм арчив. Энэ ч төдийгүй, гудамж талбайд хог новш үзэгдэх нь чухам л эжий минь нүднээ хог, шороо тоос орсон адил болдог билээ. Эгч бид ээжээс хувин шүүрийг авч сугадан гэрээ зүглэв. Чингэхдээ «Тэр муусайн ойворгон бэртэгчнүүд хэний ачаар шороо тоос, хог новшгүй саруул талбай, цэвэр гудамжаар хөл тавьж явна вэ? Чухам л тэд чинь иргэн бидний нүдэнд орсон хог тоосноос юуны ялгал байна» гэж шүд зуун бодож, зүрхээрээ хашхиран, болдог сон бол очоод тэднийг унатал дэлсмээр санагдаж билээ. Ил цагаанаар ингэж хэлээгүй ч царай нь хачин зэвий дааж, хөмсгөө нумын хөвч шиг зангидан явсныг бодоход эгч ч гэсэн, надаас лав дутуугүй юм санаж зэвүүрхэн явсан нь магад билээ.

	1964.


ЖИНСТ 

	— Баян хангай минь! Энэ үгийг ээж минь цай сүүнийхээ дээжийг Жинст ууланд өргөх болгондоо уншлага мэт давтдаг юм. Тэр хангай, манай нутагтаа бух дошдог ганц уул болохоор урин дулааны цагт оргил нь үргэлж л үүлстэй залгаа байдаг билээ. Зуны цагт ноён оргилыг нь харна гэвэл шөнийн цагт нар үзнэ гэснээс юуны өөр. Хур бороо татраад ирэх үес, хүлгийн туур гишгэж, хүний дуу хүрэмгүй тэртээ оргилыг нь ажихад дээрээс нураад дарчих вий гэж айдас хүрэм. Чингэвч бэлийг бариад нэгэнт өгсвөл тэнгэрт дөтөлж явах шиг бас ч аятай санагддаг юм. Өгсөн мацахад оргилын нь доорх ам бүрээс рашаан булаг бургилж, хөвөө дэвсгийг нь эмжин зүйлийн навч цэцэг, өргөс хэргэс үргэлжилнэ.

	Энэ л рашаан усанд умбаж, навч ногооноо хөлбөрч өргөс хэргэст хатгуулж эр бие чийрэгжиж өссөн юм. Чингэхдээ Жинстийнхээ хормой бэлээр сүргээ идээшлүүлж дассан юм. Шимт ногоог амтархан идсэн хонио сааж сүү хөөрүүлэн, гүүгээ сааж айраг исгэдэг билээ. Нэгэн бодлын Жинстээ ингэж саадаг юм. Түүнээсээ ээж минь агаар тэнгэрийнхээ ая занг бас ч тольдон ажигладаг ажээ. «Хүдэн манан хуралдвал тэр л шөнөдөө горхи булаг усаар бялхаж эрэг хөвөөгөө түрнэ вий. Мөнх цасны нь хормой хотос гялалзвал гол горхины усан толионд дусал унаж бидэртүүлэхгүй вий» гэж шивгэнэнэ. Тиймээс ч ээж минь Жинстийн оргилд гаръя гэж бодох нь битгий хэл харин ч сүрд дарагдан хад чулууг нь хөндчих вий гэж эмээж болгоож явсан ажээ. Гагц хараа сэтгэл хоёр нь л үлгэр домгийн хүлгээр жигүүрлэн хүрч байжээ.

	— Урьд цагт юм гэнэлээ, хүү минь. Хайрханы оройд хурмастын хүү л үүлэн хүлгээр гарч тэндэх цаснаас атгаж авчирчээ. Түүнийгээ Хайрханы тал тал руу цацсанаас горхи булаг урсах болсон юм гэнэлээ. Хайрхан минь... гэж залбирна. Ээжийн ярьсан домгийг чагнаж хэвтэхдээ би «Жинстийн оргилоос цас атгаж авчрах юм сан» гэж бодол болдог сон. Тэрхүү бодлоороо жигүүрлэж Жинст уулын шувуухай үрс бидэн, алслан нисдэг билээ. Туурт хүлэг давхиад шандас сульдах, тураг шувуу нисээд жигүүр цуцах, түмний газар холдохдоо зүүрмэглэнгүүт л Жинст уулынхаа цасан цагаан оргилыг үзнэ. Жинст уул минь оргил тэргүүнээрээ алсын газраас намайгаа даллан дуудах гүр соронзон юм уу даа. Эрдмийн далайгаас сувд тана шүүрдэж, судлан шинжихийн идийг олоод энэ л зууны тэнхээт мөнгөн хүлгийг эмээллэн эгж ирэхдээ Жинстийнхээ оргилоос өндөрт суудал заслаа. Цонхоор доош харвал газар огт харагдахгүй, гагцхүү цагаарах будан хүдэнгийн дотроос Жинст зүмбэрлэнэ. Жинст, өөртөө цацлаар ирсэн цай, сүүн дээжээсээ үр болсон наддаа өргөж байгаа юм шиг санагдана. Би хэдий өндөрт гаравч ээжийн сэтгэл тэнд хэдийнээ хүрчихсэн ажээ. Дээшээ харвал бас л Жинстийн үзүүр оргил мэт тэртээд од харагдана. Од-оргилд мөнх цас тогтсоноос гэрэлтэн цавцайгаа юм болов уу гэж би зүйрлэн бодно. Түүнд би тэнхээт хүлгээр жигүүрлэн хүрч, цаснаас нь атган, мөрөө гаргаж, «Жинстийн хүү» гэсэн нэрээ бичихийг хүснэм. Тэнд суудал засахад ээжийн минь хүсэл, санаа бас л урьдчихсан байх бий. Ээжийн, ихэс дээдсийн хүсэл хүрсэн газар бүрд л хүлгээр зорчном би. Хүлгээр зорчсон газар бүрээс л хүслээ цааш нисгэнэм би. Чингэхдээ хүсэл, сэтгэлтэйгээ хамт шившиж тавьсан сум шиг бүрмөсөн нисэн алдрахгүй ээ би. Элбэрэлт ээжээ элэг хатан санасан үр шиг эгж тандаа ирнэ ээ би. Жинст минь. Жинстийн одон цагаан оргил минь ээ!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	
1970 оны хэвлэл “АЙРГИЙН АМТ” номын гарчиг: 

	 

	ХӨНДИЙ ТООСОРЧ БАЙНА

	 

	Хөндий тоосорч байна

	Цагаан сар

	Уурга 

	Унага 

	Сэтгэл

	Өдрийн од

	Уяачин

	Тосгоны гэрэл

	 

	ШӨНИЙН ГАЛ

	 

	Дангийн даавуу майхан

	Өлгийн дуу

	Эмээ

	Шөнийн гал

	Мөс

	Айргийн амт

	Үнэг

	Хотын зах 

	«Юуны хүү болдог бол»

	 

	 

	БИЧЭЭСНИЙ ДУУЛЬ

	 

	Ойн цагдаа

	Бичээсний дууль 

	Цэрэг эрийн дууль 

	Гацуур

	Хур

	Хаврын цас

	Хурга

	Хэлэн улаан дөл 

	Нүдэнд орсон тоос

	Жинст

1970 оны хэвлэл “АЙРГИЙН АМТ” номын Хэвлэн нийтлэлийн мэдээлэл: 

	Монголын Зохиолчдын Эвлэл

	 

	Д. Цэдэв

	 

	АЙРГИЙН АМТ

	 

	Редактор Д. Цэнд

	Зураач Ж. Цэвэгсүрэн

	Уран сайхны редактор В. Одгийв

	Техник редактор Д. Юмжав

	Хянагч Ж. Артөр, Ц. Доржсүрэн

	 

	Өрөлтөд 1970 оны 10-р сарын 19-нд

	Хэвлэлд 1970 оны 11-р сарын 25-нд

	 

	Хэвлэсэн хувь 7600. 

	 

	Х.х. 4, 5 

	Х.н.х. 6, 30 

	Т.х. 4, 55

	Цаасны хэмжээ 70x108 1/32.

	 

	Х.г. № 300/70 

	Зах № 283 

	 

	А— 43516

	 

	Улсын Хэвлэлийн Комбинатад хэвлэв.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

